
I. ВОВЕД 

 

Извештајот на деканот за работата на Стоматолошкиот факултет во состав на 

Универзитетот ,,Св. Кирил и Методиј” во Скопје, за периодот декември 2022 - декември 

2023 година, претставува обврска која произлегува од Законот за високото образование и 

Статутот на Универзитетот ,,Св. Кирил и Методиј’’ во Скопје, со цел да се обезбеди 

отчетност пред Наставно - научниот совет на Стоматолошкиот факултет и органите и 

телата на Универзитетот ,,Св. Кирил и Методиј’’ во Скопје.  

 

Во Извештајот се презентирани реализираните и остварени активности во периодот 

декември 2022 - декември 2023, други активности произлезени од измените во законските 

и подзаконските акти  и тековното работење  на Факултетот. Сите активности во 

извештајниот период се во насока на континуитет во работењето и унапредувањето на 

високообразовната, научноистражувачката и применувачката дејност на Факултетот. 

 

 

II. АКТИВНОСТИ НА ОРГAНИТЕ  НА ФАКУЛТЕТОТ  

Наставно-научниот совет, Деканатската управа и деканот своите активности ги реализираа 

согласно надлежностите утврдени со законот, актите на Универзитетот и Факултетот, а во 

рамките на програмата за работа на деканот и тековните работни активности за 

наведениот извештаен период. Реализираните активности во овој Извештај се 

презентирани по области.  

Наставно-научниот совет во извештајниот период одржа 11 (единаесет) седници на кои 

беа извршени избори во наставно-научни, научни, насловни и соработнички звања како и 

демонстратори; се спроведуваше постапка за избор на редовни професори; се 

предлагаше ангажирање на стручњаци од практиката, се усвои завршната сметка и 

финансиски план, се донесуваа одлуки за продолжување на договорите за вработување на 

наставниот кадар, се донесе одлука за организирање на научни и стручни едукативни 

настани во организација на Стоматолошкиот факултет – Скопје, се разгледуваа и донесува 

одлуки за утврдување на потреба за издавање на учебници и учебни помагала, се 

разгледуваа прашања поврзани со реализирање на наставната, научната и апликативната 

дејност и спроведувањето на специјализациите за што се донесуваа акти. Исто така беа 

разгледувани извештаи и предлог одлуки од постојаните работни тела и беа донесувани 

акти кои се во надлежност на ННС утврдени со Законот за високото образование. Исто 

така, беше одржана и изборна седница за избор на Ректор на Универзитетот ,,Св. Кирил и 

Методиј’’ во Скопје.  

Деканатската управа одржа 3 (три) седници за реализација на прашањата од својата 

надлежност. Меѓу другото, во извештајниот период, Деканатската управа се грижеше за 

остварувањето на дејноста и развојот на Факултетот и донесе акти поврзани со 

реализацијата на јавните набавки, распределба на средства стекнати по основ на 

специјализации, правата и обврските на студентите и вршеше други работи што се во 

нејзина надлежност согласно со актите на Факултетот. 

Во извештајниот период, постојаните работни тела (Кадровскиот одбор, Наставниот одбор, 

одборот за специјализации и супспецијализации, Одборот за меѓународна соработка, 

Етичката комисија, Наставно-научниот колегиум на студиска програма за втор циклус на 

студии, Советот за докторски студии) одржуваа седници, решаваа за прашања од нивниот 

делокруг и доставуваа извештаи до Наставно-научниот совет на Факултетот.    

Значајно е да напоменеме дека во извештајниот период, успешно се реализираа напорите 

на органите и телата на Факултетот за обезбедување на нови вработувања. Имено, во 

извештајниот период, вработени се вкупно 11 (единаесет) лица од кои 10 лица на работни 

места за наставен кадар и 1 лице во стручната и административната служба на работно 

место – раководител на Одделение за финансиско, сметководствено и материјално 

работење.  

 

Центар за кариера 

Во изминатиот период, продолжи да функционира Центарот за кариера на 

Стоматолошкиот факултет – Скопје како дел на Центарот за кариера на Универзитетот и 

реализираше бројни активности согласно Правилникот за Центарот за кариера на 

Универзитетот „Св. Кирил и Методиј” во Скопје, донесен од страна на Универзитетскиот 

сенат. 

Центарот за кариера на Стоматолошкиот факултет – Скопје, на 27.4.2023 и 1.12.2023 

година организираше Отворен ден на УКИМ, согласно насоките дадени од страна на 

Универзитетот. Идните студенти имаа можност да се запознаат со студиските програми на 

Стоматолошкиот факултет во состав на Универзитет „Св. Кирил и Методиј“ во Скопје, 

начинот на изведување на теоретската и практичната настава, одблизу да ги разгледаат 

заботехничките лаборатории, биохемиската и микробиолошката лабораторија, 

амфитеатрите и салите за изведување на практична настава, опремени според највисоки 

стандарди. Матурантите остварија непосреден контакт со дел од наставниот кадар на 

Факултетот, преку кој имаа можност да се информираат за активностите на Факултетот, за 

научно-истражувачките проекти, меѓународната размена, практикантството, но и да ги 

слушнат искуствата на студентите од нашиот Факултет. 

Центарот на кариера на Стоматолошкиот факултет – Скопје во состав на Универзитетот 

,,Св. Кирил и Методиј” во Скопје, согласно склучениот меморандум за соработка со 

Друштво за трговија, производство и услуги ПРОМЕДИКА ДООЕЛ Скопје, додели ваучери 

за финансиската поддршка на најдобро дипломираните студенти на Факултетот кои 

дипломирале во учебната 2021/22 година. Двата најдобро дипломирани студенти од 

студиската програма за доктори по дентална медицина, добија ваучер со 50% попуст за 

набавка на опрема од давателот на финансиската поддршка за отворање на сопствена 

здравствена установа, додека пак најдобро дипломираниот студент од студиската 

програма за стручни забни техничари доби ваучер со 30% попуст за набавка на 

заботехнички материјали. Издадените ваучери имаат важност од 3 години, сметано од 

денот на доделувањето. 

Во насока на унапредување на вештините и насочување на студентите во нивниот 

понатамошен кариерен развој, Центарот за кариера на УКИМ организираше „Ден за 

кариерен развој“, кој се одржа на 11.05.2023 година, на кој учествуваше и Стоматолошкиот 

факултет – Скопје. Фокусот на теми имаа за цел да го олеснат процесот на преминување 

на студентите од академската во бизнис средината и претставуваше можност за 

студентите да стекнат вештини за подготовка на професионално CV, избор на соодветна 

професија, создавање на мрежа на познанства итн. 

Нашиот факултет ја продолжи соработката со World University Service каде преку 

програмата за практикантска работа, финансирана и поддржана од владата на 

германската покраина Северна Рајна-Вестфалија. Преку оваа програма студентите имаа 

можност да учествуваат на обуки кои на учесниците би им помогнале во процесот на 

пронаоѓање на работата (креирање CV, Motivation Letter и подготовка за првото интервју) 

како и овозможување на платена практикантска работа во висина од 15.000 денари 

месечно за период од 3-6 месеци. 

Студентите од нашиот факултет имаа можност да учествуваат на бесплатни едукативни 

курсеви во организација на Друштво за трговија, производство и услуги ПРОМЕДИКА 

ДООЕЛ Скопје и тоа на следните настани: ProTaper техника на машинско проширување на 

канали (реализиран на 3.11.2023 и 11.11.2023 година), SiroLaser Blue Workshop: хируршки 

диоден ласер (реализиран на 10.6.2023 година) и Competence in ESTHETICS (реализиран 

на 25.2.2023 година). Студентите исто така имаа можност да учествуваат и на курсевите 

кои беа реализирани во рамки на 26-тиот Конгрес на Балканското Стоматолошко Друштво 

(Bass) кој се одржа во Скопје и тоа на следните курсеви: 1) Хируршко-протетски фази кај 

Ankylos C/X имплантниот систем – нова ера во современата стоматологија; 2) ProTaper – 

техника на машинско проширување на канали; 3) Композитни реставрации во горна 

фронтална регија и 4) Еден материјал – многу решенија - Bulk Fill техники за постериорни 

реставрации. 

Од страна на алумни-членовите во рамки на алумни клубот на Центарот за кариера на 

Стоматолошкиот факултет – Скопје беа реализирани следните работилници: 1) ,,Edelweiss 

veneers direct” – минимално инвазивна стоматологија; 2) Основни принципи на употреба на 

кофердам и 3) Современи протоколи за успешна ендодонтска терапија. 

Стоматолошкиот факултет – Скопје во состав на Универзитетот ,,Св. Кирил и Методиј” во 

Скопје и Асоцијацијата за дезинфекција и стерилизација на Република Северна 

Македонија (DSAM) потпишаа меморандум за соработка за заедничка долгорочна научна, 

техничка, образовна и апликативна соработка. Формата на долгорочната научна, техничка, 

образовна и апликативна соработка ќе се остварува преку Центарот за кариера на 

Факултетот. Како дел од соработката со асоцијацијата, беше реализирана работилница на 

тема ,,Дезинфекција и стерилизација во стоматологијата’’. 

 

 

III. НАСТАВНО-ОБРАЗОВНА ДЕЈНОСТ  

Со цел унапредување на практичната настава, покрај постоечкиот Меморандум за 

соработка склучен помеѓу Црвениот крст на Република Северна Македонија-Црвен 

крст на град Скопје и Универзитетот „Св. Кирил и Методиј“ во Скопје Стоматолошки 

факултет – Скопје, Факултетот склучи меморандум за соработка со Сојузот на 

здруженијата на пензионерите на Македонија. Исто така, Факултетот го зголеми 

опфатот и на граѓани од општина Центар и во овие проекти, освен децата, вклучени се и 

граѓаните под социјален ризик и пензионерите од Општина Центар. Исто така, 

благодарение на соработката со оваа општинна, децата од градинките и раните 

одделенија од основните училишта преку предавања и практични вежби се запознаа со 

правилното миење на забите, одржувањето на оралното здравје и неговата важност. 

Факултетот склучи и меморандум за соработка со Општина Сопиште. Согласно 

склучениот меморандум за соработка помеѓу Општина Сопиште и Стоматолошкиот 

факултет - Скопје во состав на Универзитетот ,,Св. Кирил и Методиј’’ во Скопје, 

овозможени се бесплатни стоматолошки прегледи и стоматолошки услуги за граѓаните од 

Општина Сопиште. Значајно е да напоменеме дека со ваквите активности, како јавна 

високообразовна установа не само што придонесуваме за решавање на проблемите со 

оралните заболувања и постигнување на оптимално орално здравје кај населението, 

унапредна е и практичната настава при што е овозможено секој студент да стекне големо 

практично искуство.  

Стоматолошкиот факултет учествуваше на Јавниот повик за поддршка на проекти и 

програмски активности на организации кои работат во областа на социјалната, детска и 

здравствена заштита, објавен од град Скопје за 2023 година. По спроведената постапка 

од град Скопје, беше прифатен предложениот проект со наслов ,,Унапредување на 

оралното здравје кај граѓани од социјално ранливи категории”, кој го реализиравме во 

соработка со партнерите ЈЗУ Универзитетски стоматолошки клинички центар ,,Св. 

Пантелејмон’’ во Скопје и Интердентал ДООЕЛ Скопје. Проектот имаше за цел решавање 

на проблемите со оралните заболувања и постигнување на оптимално орално здравје кај 

лица од социјално ранливи категории од територија на град Скопје, а со тоа и 

подобрување на системското (општото) здравје, како и одржување на постигнатото орално 

здравје преку мотивација и едукација за правилна орална хигиена. Покрај спроведувањето 

на стоматолошкиот третман, на секој пациент беа дадени средства за одржување на 

оралната хигиена, соодветни на условите во неговата дентиција, но исто така, сите 

пациенти беа и едуцирани за правилна примена на овие средства за одржување на 

оралната хигиена. Сите тераписки активности беа изведени во рамките на практичната 

настава на студентите на Стоматолошкиот факултет - Скопје.  

Врз основа на Универзитетскиот календар на активности и неработни денови во 

учебната 2023/2024 година беше донесен Календарот на Стоматолошкиот факултет – 

Скопје. 

Стоматолошкиот факултет, успешно ги реализираше следните конкурси за запишување на 

студенти: 1) Конкурс за запишување студенти на прв циклус студии на студиските програми 

на Универзитетот „Св. Кирил и Методиј“ во Скопје во учебната 2023/2024 година, на кој беа 

запишани студенти во сите три испитни рока; 2) Конкурс за запишување студенти на втор 

циклус студии на студиските програми на Универзитетот „Св. Кирил и Методиј“ во Скопје 

во учебната 2022/2023 година, на кој беа запишани студенти во вториот уписен рок; 3) 

Конкурс за запишување студенти на втор циклус студии на студиските програми на 

Универзитетот „Св. Кирил и Методиј“ во Скопје во учебната 2023/2024 година, на кој беа 

запишани студенти во првиот уписен рок; 4) Конкурс за запишување студенти на трет 

циклус студии - докторски студии на студиските програми на Универзитетот „Св. Кирил и 

Методиј“ во Скопје, во академската 2022/2023 година, на кој беа запишани студенти во 

првиот уписен рок; 5) Конкурс за запишување студенти на трет циклус студии - докторски 

студии на студиските програми на Универзитетот „Св. Кирил и Методиј“ во Скопје, во 

академската 2023/2024 година, на кој беа запишани студенти во првиот уписен рок.  

Резултатите од уписите се објавуваа на веб-страницата на Факултетот, а извештаите од 

уписите беа разгледувани од страна на органите и телата на Факултетот.  

Во согласност со актите на Универзитетот, добиени се согласности за вршење на 

високообразовна дејност на Стоматолошкиот факултет за лица избрани во звање од 

наставно-научните совети на Медицинскиот, Природно-математичкиот, Филолошкиот 

факултет и Факултетот за физичко образование, спорт и здравје. Исто така, добиени се и 

согласности за ангажирање на стручњаци од практиката.  

Во извештајниот период, беше реализирана одлуката за ангажирање на визитинг 

професори. Имено, предавања одржаа следните визитинг наставници: проф. д-р Дарије 

Планчак, од Стоматолошкиот факултет при Универзитетот во Загреб, проф. д-р Драгана 

Габриќ од Стоматолошкиот факултет при Универзитетот во Загреб, проф д-р Волкан 

Арисан од Стоматолошки факултет при Универзитетот во Истанбул, Чапа, Турција и проф. 

д-р Иван Алајбег, од Стоматолошкиот факултет при Универзитетот во Загреб.  

Во извештајниот период, објавени се следните учебници и учебни помагала: 

- Орална биохемија и физиологија за стручни стоматолошки сестри – орални 

хигиенолози од проф. д-р Снежана Пешевска, проф. д-р Ќиро Ивановски, проф. д-р 

Стевица Ристоска, проф. д-р Катерина Дирјанска, проф. д-р Емилија Стефановска и 

виш. науч. сор. д-р Соња Миндова 

- Гнатометриска анализа – азбука во ортодонцијата од проф. д-р Билјана Џипунова и 

проф. д-р Наташа Тошеска-Спасова 

- Орална хистологија и физиологија од проф. д-р Ќиро Ивановски (уредник), проф. д-

р Емилија Стефановска и проф. д-р Кристина Митиќ 

- Мобилна стоматолошка протетика од проф. д-р Сања Панчевска, проф. д-р Весна 

Коруноска Стевковска и н. сор. д-р Надица Јанева 

Во постапка за издавање е учебникот Максилофацијална хирургија за стручни 

стоматолошки сестри – орални хигиенолози” од проф. д-р Антонио Кирков, проф. д-р 

Сузана Двојаковска и доц. д-р Горан Панчевски; 

Со почеток на учебната 2021/22 година започна да се применува новиот систем за учење 

на далечина на УКИМ - iLearn. Употребата за овој систем продолжи и во извештајниот 

период.    

Во извештајниот период, продолжи да функционира компјутерската проверка на 

знаењето на студентите, како дел од напорите за овозможување на пообјективна 

проверка на знаењата на студентите. Базата на прашања во софтверот за компјутерско 

полагање во континуитет се надополнува со нови прашања доставени од наставниот 

кадар.  

Во извештајниот период е спроведена евалуација на наставата од страна на студентите.  

Од страна на органите и телата на Факултетот, во изминатиот период се одлучуваше по 

барања од сегашните и поранешните студенти на Стоматолошкиот факултет – Скопје.  

 

IV. СТУДЕНТИ 

Во извештајниот период, студентите беа активно вклучени во работата на органите и 

телата на Факултетот. За одбележување е нивното учество во наставниот одбор и 

координативните средби организирани од раководителот на организационата едницата за 

ЕКТС, каде по долги дискусии со наставниците се донесуваа заклучоци за подобрување на 

квалитетот на наставата. Студентите, заедно со наставниците од Стоматолошкиот 

факултет, учествуваа во поголем број на промотивни настани организирани од Центарот 

за кариера на Стоматолошкиот факултет – Скопје, учествуваа и организираа научни 

собири наменети за нив. Исто така, студентите учествуваа во одбележување на значајни 

денови и месеци за стоматологијата преку активностите кои ги организираа, а имаа за цел 

подигнување на јавната свест за оралното здравје.   

Студентите на Стоматолошкиот факултет – Скопје, во рамки на Универзитетски спортски 

натпревари, во дисциплината КОШАРКА – МАЖИ освоија II-ро место. По тој повод, беа 

доделени благодарници на студентите за придонес во унапредување на спортските 

активности на студентите и успешно претставување на Стоматолошкиот факултет – 

Скопје. Исто така, Наставно-научниот совет на Факултетот донесе Одлука за 

ослободување од плаќање на половина од износот на уписнина за прв циклус студии во 

учебната 2023/2024 година за студентите кои освоија II-ро место во дисциплината кошарка 

мажи во рамки на Универзитетски спортски натпревари. 

Факултетското студентско собрание на Стоматолошки факултет – Скопје (ФСС-СФ) 

Имајќи предвид дека секоја година се спроведуваат избори на претседател и членови на 

Факултетското студентско собрание на Стоматолошки факултет – Скопје, факултетот 

презема низа активности за организирање на истите. Имено, за успешно спроведување на 

фер и демократски избори за членови и претседател на Факултетското студентско 

собрание одржани се собири на студентите на кои истите имаа можност да предлагаат 

кандидати за членови и претседател на Факултетското студентско собрание. За 

претседател на ФСС-СФ во декември 2023 година избрана е Сара Димовска. 

Соработка и активности на ФСС-СФ со други студентски собранија и асоцијации 

со студенти 

Претседателот и членовите на ФСС-СФ, како дел од активностите за меѓународната 

соработка и вмрежување на студентите, во извештајниот период, беа домаќини на  

студенти од Чешка, Словачка, Словенија, Холандија и Хрватска. Студентите - гости беа  

запознаени со работата на Факултетот и наставните бази на Факултетот и имаа и прилика 

да ги видат и знаменитостите на нашиот главен град. 

ФСС-СФ активно учествуваше на настанот организиран од Универзитетското студентско 

собрание за одбележување на меѓународниот ден на студентите. На настанот студентите 

ги претставија активностите и целите кои ги нуди нашиот факултет, а присутните имаа 

можност да добијат и совети за унапредување на оралната хигиена. 

По повод денот на пролетта, на Стоматолошки факултет – Скопје, претседателот и 

членовите на ФСС-СФ организираа еколошка акција. Во акцијата учествуваа студентите на 

Факултетот, при што беа засадени цвеќиња и беа преземени активности за средување на 

јавниот простор пред Факултетот. 

Во периодот од 27.3.2023 до 29.3.2023 година, претседателот на ФСС-СФ, Амела Фејзули 

учествуваше на мини конгрес организиран од Стоматолошкиот факултет во Белград и 

Здружението на студенти по стоматологија во Србија. Во рамки на конгресот, беше 

потпишана соработка меѓу Факултетското студентско собрание при Стоматолошки 

факултет во Скопје и Здружението на студенти по стоматологија во Србија.  

Во периодот од 23.4.2023 до 28.4.2023 во Истанбул се одржа 71-от состанок на EDSA. На 

состанокот беа присутни 160 студенти од 28 земји, а Македонија ја претставуваа седум 

членови: Амела Фејзули, Ана Стојанова, Арзу Тринго, Кристијан Донев, Сали Селими, 

Нарта Сулејмани и Ферхад Ѓул.   

Во август 2023 година, претседателот на ФСС-СФ, колешката Амела Фејзули оствари 

посета на Медицинскиот факултет при Универзитетот во Источно Сараево во Фоча, Босна 

и Херцеговина, каде што се организираше Вториот студентски конгрес на биомедицински 

науки. Во текот на посетата, било разговарано за продлабочување на соработката и 

организирање на едукативни настани за студентите. 

Во период од 20 до 25 Август во Ливерпул се одржа 72-от состанок на EDSA. На 

состанокот беа присутни студенти од повеќе земји, а Македонија ја претставуваа два 

члена: студентите Дилек Умер и Бејазид Песочан.  

Во интерес на студентите, Факултетското студентско собрание покрена иницијатива 

“Положив јас, положи и ти”. Целта на иницијативата е меѓусебно помагање на студентите и 

размена на литература. 

Студентски конгрес и летна школа 

Факултетското студентско собрание на Стоматолошки факултет – Скопје, во Конгресниот 

центар во Охрид и на Стоматолошкиот факултет во Скопје, во период од 5.5.2023 до 

7.5.2023 година, успешно го реализираше 29-миот Меѓународен студентски конгрес на 

студентите по стоматологија и 4-та летна школа за студенти по стоматологија и млади 

доктори по дентална медицина. 29-тиот интернационален стоматолошки студентски 

конгрес во име на Ректорот на Универзитетот ,,Св. Кирил и Методиј’’ во Скопје, проф. д-р 

Никола Јанкуловски, го отвори проф. д-р Биљана Ангелова, проректор за финансии, 

инвестиции и развој на Универзитетот, која имаше свое поздравно обраќање. 

Едукативните настани имаа и меѓународен карактер.  

Учество на студентите на настаните од континуираната едукација 

Согласно склучениот меморандум помеѓу Стоматолошкиот факултет – Скопје и 

Македонското стоматолошко друштво (МСД) и Програма за научноистражувачка работа на 

Универзитетот „Св. Кирил и Методиј” во Скопје – Стоматолошки факултет – Скопје, за 

периодот 2020 – 2024, овозможено е бесплатно учество на студентите на настани од 

континуирана едукација во организација на МСД и здруженијата во негов состав. 

Активностите за споделувањето на информации за настаните и начинот на пријавувањето 

и изборот на учесници на настаните ги спроведува Факултетското студентско собрание и 

Стручната и административна служба во соработка со МСД. 

 

V. НАУЧНОИСТРАЖУВАЧКА ДЕЈНОСТ 

Во извештајниот период беа преземени низа активности за унапредување на научно-

истражувачката дејност на Стоматолошкиот факултет која е составен дел од дејноста на 

Факултетот и е од клучно значење за неговата меѓународна репутација, репутацијата на 

Универзитетот, како и за подигнување на квалитетот на наставата. 

 

Научно-истражувачки проекти 

Научно-истражувачки проекти одобрени од Универзитетот 

Активностите за проект со наслов „Проценка на вредноста на КЕП-индексот кај 12 

годишни деца во Република Северна Македонија”, во кој главен истражувач е проф. д-р 

Елизабета Ѓоргиевска беа реализирани во извештајниот период. Овој проект е во завршна 

фаза.  

Научно-истражувачки проекти од сопствени средства 

Согласно Програмата за научно-истражувачка работа на Универзитетот „Св. Кирил и 

Методиј” во Скопје – Стоматолошки факултет – Скопје, за периодот 2020 – 2024, кој е 

стратешки документ на Факултетот и Правилникот за начинот и постапката за 

финансирање на научно-истражувачки проекти на Стоматолошкиот факултет во 

Скопје, успешно беа реализирани проектите кои беа одобрени во првиот циклус по 

стапување во силна на Правилникот. Имено, беа одржани јавни презентации на 

резултатите од следните проекти: 

- ,,Евалуација на ефектите од озон терапијата кај пародонталната болест и ерозивно-

улцерозните лезии во усната празнина”, во кој главен истражувач беше проф. д-р 

Емилија Стефановска 

- Проценка на саливарни биомаркери кај деца со различно ниво на кариес-ризик”, во 

кој главен истражувач беше проф. д-р Мери Павлевска 

- ,,Влијанието на современите методи и техники врз успехот на ендодонтската 

терапија”, во кој главен истражувач беше проф. д-р Василка Ренџова 

Во следниот период, потребно е да се одржи јавна презентација и на останатите 3 (три) 

одобрени проекти од првиот циклус на финансирање на проекти од сопствените средства 

на Факултетот, а кои имаат позитивен рецензентски извештај.  

Во извештајниот период, започна постапката за одобрување на нови проекти кои ќе се 

реализираат во следните две години. Имено, беа пријавени и одобрени вкупно (четири) 

проекти и тоа:  

- ,,Неензимско редуцирање на оксидативниот стрес кај орален мукозитис 

индуциран со хемотерапија-анимален модел’’, пријавен од проф. д-р Ќиро 

Ивановски како главен истражувач во соработка со истражувачки тим;  

- ,,Примена на ласери за дезинфекција на коренски канали во текот на 

ендодонтската терапија”,  пријавен од проф. д-р Марина Ефтимоска како главен 

истражувач во соработка со истражувачки тим .  

- ,,Присуство на кандида видовите во оралниот микробиом и нивно влијание врз 

зараснување на екстракционите алвеоли. Перспективи во модулирање на 

постоперативниот морбидитет со регенеративни орофарингеални раствори“, 

пријавен од проф. д-р Даниела Велеска Стевковска како главен истражувач во 

соработка со истражувачки тим.  

- ,,Евалуација на нивото на саливарни и серумски биомаркери кај пациенти со орален 

планоцелуларен  карцином”, пријавен од проф. д-р Даница Поповиќ Монеска, како 

главен истражувач во соработка со истражувачки тим. 

Пристап до електронски бази  

Во извештајниот период за вработените на Стоматолошкиот факултет – Скопје е 

продолжен бесплатниот пристап до дваесетина електронски бази на EBSCO сервисот. 

Пристапот е обезбеден од страна на Универзитетот ,,Св. Кирил и Методиј’’ во Скопје како 

членка на Mакедонски Електронски Библиотеки (МЕБ). Пристапот до електронските бази 

овозможува: неограничен број на истовремено вклучени корисници; неограничено време за 

престој во базите; неограничен број на трудови кои може да се читаат, снимат (download) 

или пратат на е-адреса; пристап со user ID, од различна локација, без ограничувања. Исто 

така, за наставно-научниот, научниот и соработничкиот кадар и студентите од прв, втор и 

трет циклус на студии и специјализантите продолжен е и пристапот до електронската база 

на научни и стручни трудови и книги – HINARI. 

 

Организирање на симпозиуми, курсеви и работилници 

На 21.1.2023 година се одржа симпозиумот со наслов: ”Современи концепти на 

стоматолошката терапија во детска возраст”. Активно учество во реализацијата на 

симпозиумот земаа: проф. д-р Џон Николсон, проф. д-р Бернард Јанковиќ, проф. д-р Мира 

Јанкуловска и виш. науч. сор. д-р Ефка Жабокова Билбилова. 

На вработените, студентите и специјализантите, во соработка со Интердентал (застапник 

на Curaprox) и Промедика, им беше дадена можност за бесплатно учество за вебинарите 

организирани од нивна страна. 

Македонски стоматолошки преглед  

Списанието, во извештајниот период, продолжи да излегува како on-line издание, а 

трудовите се достапни на веб страната на Факултетот. 

Во извештајниот период, редовно се издаваат броевите од тековната година. Сите трудови 

се рецензираат и лекторираат, а потоа графички се обработуваат и се запишуваат во 

Националната и универзитетска библиотека „Св. Климент Охридски“ со цел подобрување 

на квалитетот на списанието. Дополнително, имплементиран е и системот за доделување 

DOI кодни идентификатори (броеви), согласно Договорот склучен помеѓу Универзитетот 

„Св. Кирил и Методиј“ – Скопје и Национална и универзитетска библиотека „Св. Климент 

Охридски“ – Скопје. 

 

Активности за реализација на Ризница на трудови 

Во извештајниот период, Стоматолошкиот факултет продолжи со внесување на податоци 

во ризницата на научни и уметнички трудови на УКИМ. Активноста на внесување на 

податоци во ризницата на трудови ќе продолжи и во следниот период.  

 

Популаризација на науката 

Во извештајниот период, на веб страната на Факултетот се продолжи со објавување на 

одбранетите магистерски и докторски дисертации, како и стручни трудови од студентите 

запишани на втор циклус на студии. Со цел популаризација на науката, на социјалните 

мрежи на Факултетот, беа изработени и објавувани кратки видеа со насловите и целите на 

одбранетите магистерски и докторски трудови кои се достапни во е-библиотеката на 

Факултетот.  

 

Годишни конференции за докторски студии 

Во 2023 година во просториите на Стоматолошкиот факултет се одржаа годишните 

конференции за студентите запишани на трет циклус студии. Презентациите беа во 

најголем дел позитивно оценети, но беа и проследени со конструктивни забелешки. Истите 

беа прифатени од страна на кандидатите и нивните ментори, во интерес на понатамошна 

успешна реализација на докторските дисертации и подигнување на нивното научно-

истражувачко ниво. 

 

VI. СПЕЦИЈАЛИЗАЦИИ 

Во извештајниот период, се реализираше наставата и практичната обука на 

специјализантите на кои им беше одобрена специјализацијата сметано од 15.12.2022 

година. Одборот за специјализации разгледуваше прашања од својата надлежност и 

одлучување за одобрување на специјализации на странски државјани. 

Согласно Програмата за потребите од специјалистички и супспецијалистички кадри 

согласно со мрежата на здравствени установи, на 15.11.2023 година распишан е Оглас за 

одобрување специјализации и супспецијализации на здравствени работници со високо 

образование од областа на стоматологијата вработени во јавни здравствени установи. 

Исто така, за прв пат по влегување во сила на новиот правилник, распишан е и Оглас за 

одобрување супспецијализации на здравствени работници со високо образование од 

областа на стоматологијата.  

За реализираните обврски на менторите како и за учеството во комисиите за полагање на 

предиспитен специјалистички и специјалистички испит, обврските редовно се подмируваа 

и во континуитет се исплатуваа доспеаните надоместоци на наставниот кадар. Исто така, 

во извештајниот период, се продолжи со навремено исплаќање на надоместоците кон 

јавните здравствени установи – наставните бази во кои се спроведуваат турнусите на 

здравствените специјализации.  

VII. МЕЃУНАРОДНА СОРАБОТКА 

Во изминатиот период, склучени се договори за соработка со Стоматолошкиот факултет 

во Сараево при Универзитетот во Сараево и Стоматолошкиот факултет во Тирана 

при Медицинскиот универзитет во Тирана и Стоматолошки факултет во Панчево. 

Постапките за обновување на досега склучените договори, а чија важност истекува, се во 

тек.  

 

ЕРАЗМУС+ 

Стоматолошкиот факултет успешно ги реализираше активностите за објава и номинирање 

на кандидати по конкурсите во рамки на програмата Еразмус+ акција 1: индивидуална 

мобилност за наставен кадар и студенти, објавени од страна на Универзитетот ,,Св. Кирил 

и Методиј’’ во Скопје 

 

Членство во меѓународни асоцијации 

Стоматолошкиот факултет во Скопје и оваа година е полноправна членка во Асоцијацијата 

за стоматолошка едукација во Европа (анг. Association for Dental Education in Europe - 

ADEE). Со членството во оваа асоцијација, вработените и студентите имаат пристап до 

ресурсите објавени на web страната на ADEE. На вработените на Стоматолошкиот 

факултет во Скопје и на студентите им е овозможен бесплатен пристап до сите ресурси и 

бенефиции кои ги нуди асоцијацијата. 

 

VIII. ФИНАНСИИ И ИНВЕСТИЦИИ 

 

Во овој извештаен период, продолжи инвестицискиот циклус за подобрување на 

просторните услови во кои се изведува теоретската и практичната наставата, кабинетите 

на наставниот кадар, набавка на опрема и материјали за практична настава, набавка на 

информатичка технологија и сервисирање на постоечката стоматолошка опрема. Исто 

така, беа преземени низа активности за воспоставување на системот за јавна внатрешна 

финансиска контрола и усогласување на сметководството на Стоматолошкиот факултет со 

единствената организација на сметководствените системи и заедничките сметководствени 

политики на Универзитетот ,,Св. Кирил и Методиј’’ во Скопје како и спроведување на 

системот на интерни контроли и интерни постапки на Универзитетот ,,Св. Кирил и Методиј’’ 

во Скопје Стоматолошки факултет – Скопје. 

Во изминатиот период беа објавени вкупно 37 огласи за доделување на договори за јавни 

набавки, додека постапката за доделување на договори за 1 јавна набавка е во тек.  

Во извештајниот период, со цел унапредување на практичната настава, набавена е 

следната стоматолошка и лабораториска опрема: 2 (два) оперативни микроскопи, 

интраорален скенер со соодветен компјутер, лабораториски дигитален модел скенер со 

соодветен компјутер, апарат со флуоресцентна сина светлина за скрининг на оралните 

ткива (Велоскоп), озонер – стоматолошка единица за производство на свежо озонирана 

вода, диоден, мекоткивен ласер, 2 (два) мобилни дигитални РТГ апарати за интраорални 

снимки со дигитален интраорален сензор, 2 (два) електрокаутери со наставци, 3 (три) 

спектромати – aпарати за полимеризација со УВ светлина, апарат за дупчење на пинови, 

технички микромотор за заботехничка лабараторија, гипс тример за мокро брусење, 8 

(осум) дентални бинокуларни лупи со рамка, сув стерлизатор, стоматолошка столица со 

терапевтско столче и насадни инструменти, 2 (два) pH метри, аналитичка вага, OralChroma 

– апарат за определување на сулфурните испарливи гасови – предизвикувачи на оралната 

халитоза, микроцентрифуга и телевизори итн. Со инвестицијата, значително се опреми 

Факултетот со најсовремена опрема со која се унапреди наставниот процес. 

Со цел унапредување на практичната настава, Факултетот спроведе постапка за набавка 

на потрошен материјал и ситен инвентар за Катедрата за стоматолошка протетика, 

Катедрата за болести на заби и ендодонтот, Катедрата за ортодонција, Катедрата за 

орална хирургија, Катедрата за имплантологија, Катедрата за болести на устата и 

пародонтот и Катедрата за детска и превентивна стоматологија. Освен материјали 

потребни за вежби, се набавија нови инструменти за непречено одвивање на практичната 

настава, како претклиничка, така и клиничка настава. 

За студентите, по спроведена јавна набавка, обезбедени се нови свечени одори кои се 

користат при доделување на дипломи. 

Во извештајниот период беа реновирани канцелариите на наставниот кадар. Имено, 

беа заменети петдецениските прозорци со нови, беа поставени нови лед светилки со ниска 

потрошувачка на електрична енергија и беше извршена замена на стариот под со нов. Во 

канцелариите за кои беше доставено барање за клима уред, беа поставени нови 

инвертер клима уреди. Беше реализирана и јавна набавка за обезбедување на услуги за 

мобилна телефонија, фиксна телефонија и интернет.   

Во изминатиот период, во континуитет се извршуваа сите работи за тековно и 

инвестициско одржување на просториите кои ги користи Факултетот и поправка и 

сервисирање на опремата која ја користи факултетот. 

Факултетот инвестираше и во поставување на нова сопствена бежична интернет 

мрежа. Со оваа мрежа во целост се обезбедени просториите со интернет конекција.  

Со цел унапредување на практичната настава, Факултетот, во постапка по јавна набавка, 

склучи договор за добивање на услуги од заботехничка лабораторија со цел навремено 

реализирање на протетичката рехабилитација кај пациентите и реализирање на 

содржината по предметните програми од областа на стоматолошката протетика. 

Потребата од овој тип на услуги беше неопходна заради вршење на дејноста на 

Факултетот – практична настава на студентите и реализација на проектите од јавен 

интерес кои ги спроведува Факултетот, а со оглед дека Факултетот нема вработени 

техничари за вршење на услугите и неможноста ЈЗУ УСКЦ – Скопје, која е наставна база 

на Факултетот, позитивно да одговори на барањата на Факултетот.  

Исто така, во континуитет продолжи исплатата на обврските по основ на реализација 

на втор циклус студии; реализација на трет циклус студии; предавања и вежби над 

нормираниот обем на часови на додипломските студии; реализација на специјализации 

согласно со Законот за здравствената заштита; учество во рецензентска комисија за избор 

во звање, како и учество во работата на комисиите, работните и стручните тела, работните 

групи и сл.   

 

IX. ДРУГИ АКТИВНОСТИ  

Во извештајниот период, Катедрата за детска и превентивна стоматологија при 
Стоматолошки факултет – Скопје, во рамките на соработката со Општина Центар, 
изминатиов период организираше работилници за подигнување на свеста за правилно 
одржување на оралната хигиена и правилна исхрана кај дечињата од општина Центар. 
Дечињата од основните училишта, покрај стекнатите знаења, добија и подароци – четка за 
заби, боенки и промотивен материјал за правилно одржување на орална хигиена. 

Во интерес за подигање на свеста за значењето на пародонталното здравје, 

Стоматолошкиот факултет – Скопје во состав на Универзитетот ,,Св. Кирил и Методиј’’ во 

Скопје, по повод Денот на пародонталното здравје (12.5.2023 година), организира 

бесплатни пародонтолошки прегледи во период од 8.5.2023 до 12.5.2023 година. Исто 

така, во месец април, членовите на Катедрата за болести на устата и пародонтот, со цел 

подигнување на свеста за оралниот карцином и рана детекција на сите промени кои 

доведуваат до појава на рак на усната празнина, реализираше бесплатни превентивни 

прегледи за орален карцином. 

 

По повод патрониот празник на СМУГС “Д-р Панче Караѓозов и Светскиот ден на 

здравјето, 7ми април, во просториите на училиштето беа одржани активности со цел 

негова промоција и претставување на здравствените насоки и наставните програми пред 

полуматурантите. За полуматурантите кои беа заинтересирани за насоката забни 

техничари, но и за средношколците од истата насока, презентација одржа проф. д-р 

Емилија Бајрактарова Ваљакова од Стоматолошки факултет – Скопје при Универзитет „Св. 

Кирил и Методиј“ во Скопје. По повод 20. март, Меѓународниот ден на оралното здравје, 

специјализантите од Катедрата за детска и превентивна стоматологија, заедно со 

студентите при Стоматолошки факултет – Скопје, одржаа едукативни работилници за 

учениците од првите одделенија во Кочо Рацин, Скопје, Центар. 

 

По повод 13 ноември, јубилеј на ЈЗУ Специјализирана болница за геријатриска и 

палијативна медицина ,,13 Ноември “- Скопје, која прослави 65 години од основањето, 

беше доделена плакета на Стоматолошки факултет - Скопје за успешната соработка. 

 

Проф. д-р Бона Бајрактарова, пензиониран редовен професор на Стоматолошки факултет 

- Скопје во состав на Универзитет „Св. Кирил и Методиј“ во Скопје ја доби наградата „13 

Ноември“ од областа на образованието и воспитанието, која ја доделува град Скопје. 

 

Со цел промоција на Факултетот и активностите кои се преземаат за унапредување на 

оралното здравје на населението во нашата држава остварени се повеќе гостувања на 

телевизиски емисии. Имено, на ТВ емисиите свое гостување остварија: 1) проф. д-р 

Цветанка Бајрактарова - Мишевска од Стоматолошкиот факултет - Скопје, во емисијата 

Шоу "Магазин" на тема: Расцепи на усните и непцето; 2) проф. д-р Емилија Левеска 

Стефановска во емисијата Шоу “Магазин” на тема халитоза  на тема: правилно одржување 

на оралната хигиена, превенција на оралните заболувања и активностите кои ги преземаат 

студентите и наставниот кадар на Стоматолошкиот факултет - Скопје со цел 

унапредување на оралното здравје; 3) проф. д-р Ќиро Ивановски во емисијата Шоу 

“Магазин” на тема халитоза. 4) проф д-р Елизабета Ѓоргиевска и виш научен соработник д-

р Ефка Жабокова Билбилова, во емисијата Телма Амбуланта на тема: значењето на 

кариесот на раното детство. 5) проф. д-р Анета Атанасовска - Стојановска во емисијата Шоу 

"Магазин", по повод Интернационалниот ден на пародонталното здравје на тема: значење на 

пародонталното здравје; 6) проф. д-р Кристина Митиќ и ас. д-р Бојан Попоски во емисијата 

Шоу "Магазин" на тема: значењето на редовните контролни прегледи на оралната 

лигавица, ризик факторите и превенцијата на оралниот карцином, како и бесплатните 

прегледи кои ќе ги спроведува Стоматолошки факултет – Скопје, со цел рана детекција на 

премалигните лезии и оралниот карцином во негова почетна форма; 7) проф. д-р Емилија 

Левеска Стефановска во емисијата Шоу “Магазин” на тема: одржување на оптимално 

орално здравје и проектите кои во таа насока ги реализира Стоматолошкиот факултет – 

Скопје; 8) дем. д-р Мартина Анастасовска, и прим. д-р Стојанче Стефановски претседател 

на комисијата за здравство и социјална политика, при Сојузот на здруженијата на 

пензионери на РСМ, во емисијата Трето доба на МРТВ на тема: соработката на 

Стоматолошки факултет - Скопје со Сојузот на здруженија на пензионери на РСМ и 

интервенциите кои ќе се реализираат кај граѓаните од трета доба; 9) проф. д-р Мира 

Јанкуловска во емисијата Утринска Здраво Македонијо на Канал 5 Телевизија на тема: 

значењето на оралното здравје и како да се превенираат оралните заболувања на нашите 

најмлади граѓрани; 10) проф. д-р Ќиро Ивановски во емисијата Шоу "Магазин" на тема: 

значењето на плунката за оралното здравје и нејзината примена како неинвазивна 

дијагностичка алатка на голем број од системските заболувања;  

 

На 7.6.2023 година, во амфитеатарот на Факултетот беа промовирани дипломираните 

студенти од сите студиски програми на Стоматолошкиот факултет – Скопје. На последната 

промоција присуствуваше и проректорката за финансии, инвестиции и развој, проф. д-р 

Биљана Ангелова и претседателот на Универзитетскиот сенат, проф. д-р Сашо 

Еленчевски. 

 

На 12 јуни 2023 година, пред платото на Ректоратот на УКИМ беа доделени наградите на 

најдобро дипломираните студенти за учебната 2021/2022 година, во рамките на 

свеченостите по повод одбележувањето на „24 Мај“ - патрониот ден на Универзитет „Св. 

Кирил и Методиј“ во Скопје. Наградите на најдобрите студенти им ги врачи ректорот на 

УКИМ, проф. д-р Никола Јанкуловски, а на чинот на свеченото доделување на наградите, 

покрај наградените студенти и членовите на нивните потесни семејства, присуствуваа и 

проректорите на Универзитетот, генералниот секретар, претседателот на 

Универзитетскиот сенат и деканите на факултетите. Најдобро дипломиран студент во 

учебната 2021/2022 година од Стоматолошкиот факултет – Скопје е Христина Љокова.  

 

На 11.12.2023 година, во просториите на Ректоратот, беше одржана промоција на доктори 

на науката, од областа на медицинските науки и здравството и од страна на Ректорот на 

Универзитетот за доктори на науки беа промовирани д-р Марија Андоновска, д-р Санела 

Идоска и и д-р Славица Ѓорѓиевска Јовановска.  

 

 

 

*** 

Реализацијата на активностите во сите дејности на Стоматолошки факултет беше 

овозможна во соработка со непосредните соработници - продеканите, раководителите на 

катедрите, но и академскиот и административно-техничкиот кадар на 

Факултетот. Со несебично вложување и работа придонесовме за остварување на 

изнесените резултати во овој извештај, за што им се заблагодарувам. 

 
Со почит, 



Извештај за работа на деканот на Стоматолошкиот факултет – Скопје 

            Д Е К А Н 
проф. д-р Ќиро Ивановски 

 
 


